
[C2v] Par quoy monsieur ne debvez mye
Luy faire si tost villennie

Sans estre du cas informé:

Pour cruel vous seriez nommé

Se aucun mal luy voulez faire.

Le second conseiller

Bien congnoys que dictes au contraire
De tout vostre entendement,

Et bien parleriez autrement,

Se vous vouliez, pour tout certain:
Point ne fault querir si loingtain
Les passages que alleguez.

Vous scavez bien que vous trouvez:
Qui est traystre a son seigneur
Doibt mourir a grand deshonneur
Sans nulle contradition;

Par quoy eschet pugnition

Au chevalier, sans point mentir.

Et se vous voulez soubstenir

Le contraire de ce que dis,

Je dy moy sans nulz contrediz

Que le voulez favoriser

Et son grand deshonneur priser.
Par quoy je dy a mon advis

Que I'homme en ung tel cas surpris

